
يكم ورحمة الله وبركاته السلام عل  
العالمين. والصلاة والسلام على أشرف الأنبياء والمرسلين وعلى آله  الحمد لله رب 

 وصحبه أجمعين. 
 

Ampun Tuanku, 

 

Menghadap,  

 

Kebawah Duli Yang Maha Mulia Seri Paduka 

Baginda Yang di-Pertuan Agong Al-Sultan Abdullah 

Ri'ayatuddin Al-Mustafa Billah Shah Ibni Almarhum 

Sultan Haji Ahmad Shah Al-Musta'in Billah  

 

Menghadap,  

 

Kebawah Duli Yang Maha Mulia Seri Paduka Baginda 

Raja Permaisuri Agong Tunku Azizah Aminah 

Maimunah Iskandariah binti Almarhum Al-

Mutawakkil Alallah Sultan Iskandar Al-Haj 

 

Ampun tuanku beribu-ribu ampun, sembah patik 

mohon diampun. 

 

 

 



3 
 

1. Terlebih dahulu patik merafak sembah, menjunjung 

setinggi-tinggi kasih atas limpah perkenan Kebawah Duli Yang 

Maha Mulia Seri Paduka Baginda Tuanku berdua berangkat 

bercemar duli ke Majlis Sambutan Maulidur Rasul Sallallahu 

‘Alaihi Wasallam Peringkat Kebangsaan bagi tahun 1445 Hijri 

bersamaan 2023 Masihi.  

 

2. Sesungguhnya keberangkatan Kebawah Duli Yang Maha 

Mulia Seri Paduka Baginda Tuanku berdua ke majlis ini telah 

menzahirkan keprihatinan Kebawah Duli Yang Maha Mulia Seri 

Paduka Baginda Tuanku berdua di atas usaha-usaha Kerajaan 

dalam memartabatkan syiar Islam di bumi Malaysia. Patik 

memohon perkenan Kebawah Duli Yang Maha Mulia Seri 

Paduka Baginda Tuanku berdua untuk meneruskan sembah 

ucapan alu-aluan patik kepada hadirin sekalian. 

Ampun Tuanku,  

Yang Amat Berhormat Dato’ Seri Anwar bin Ibrahim, 

Perdana Menteri dan Yang Amat Berbahagia Dato’ 

Seri Dr. Wan Azizah binti Dr. Wan Ismail; 

 

Yang Amat Berhormat Timbalan-Timbalan Perdana 

Menteri; 

 

Yang Berhormat Ahli Jemaah Menteri; 

 

Yang Berbahagia Ketua Setiausaha Negara; 

Yang Berbahagia Ketua-ketua Perkhidmatan; 

 

Yang Berhormat Timbalan-timbalan Menteri; 

 

Tuan Yang Terutama Duta-Duta dan Perwakilan Asing; 

 

Yang Berbahagia Ketua-ketua Setiausaha 

Kementerian; 

 

Yang Berbahagia Datuk Hajah Hakimah binti Mohd 

Yusoff, Ketua Pengarah, Jabatan Kemajuan Islam 

Malaysia dan Yang Berbahagia Encik Mohd Haka bin 

Khambali; 

 

Para peserta kontinjen perarakan Sambutan Maulidur 

Rasul Peringkat Kebangsaan Tahun 2023; 

 

Rakan-rakan media; serta 

 

Hadirin dan hadirat yang dihormati sekalian.  

 

3. Alhamdulillah, marilah bersama-sama kita 

mengungkapkan kalimah kesyukuran ke hadrat Allah Subhanu 

Wa Taala kerana dengan limpah kurnia dan izin-Nya jua, kita 

dapat berhimpun bagi meraikan Majlis Sambutan Maulidur 

Rasul Sallallahu ‘Alaihi Wasallam Peringkat Kebangsaan.  

4. Selawat serta salam ke atas junjungan Nabi Muhammad 

Sallallahu ‘Alaihi Wasallam dan seterusnya kepada kaum 

keluarga serta para sahabat Baginda. 

 

Tuan-tuan dan puan-puan yang dirahmati Allah, 

 

5.  Sesungguhnya Rasulullah Sallallahu ‘Alaihi Wasallam 

diutuskan untuk membawa rahmat buat sekalian alam. Dalam 

Surah Al-Anbiya’ pada ayat 107, Allah Subhanahu Wata’ala 

berfirman: 

 

ٓرحََۡۡةٗٓل لِعََٰۡلمَِيَنٓٓوَمَا ٓ رسَۡلۡنََٰكَٓإلَِّا
َ
١٠٧ٓٓٓأ

Maksud Ayat: 

Dan tidaklah Kami mengutuskan kamu (wahai Muhammad) 
melainkan untuk menjadi rahmat bagi seluruh alam.  
 

6.  Ketika manusia sedang tenggelam dengan kesesatan 

akidah, hanyut dalam keruntuhan akhlak dan sahsiah, 

Rasulullah hadir membawa risalah Rabbani, menyeru insan 

kepada cahaya iman, menolak segala kezaliman serta 

mengajak semua untuk berkasih sayang.  

7.  Akhlak dan peribadi Baginda Rasulullah Sallallahu ‘Alaihi 

Wasallam begitu menawan dan mempesonakan. Sentiasa tidak 

lokek dengan senyuman, mengasihi golongan muda serta 

menyantuni mereka yang sudah dimamah usia. Hidupnya 

penuh kesederhanaan, sentiasa memikirkan keadaan umat 

akhir zaman, membantu golongan fakir, miskin serta yang tidak 

berkemampuan, juga tidak pernah letih untuk membimbing 

insan kembali kepada Maha Ar-Rahman.  

 

8. Walau dicerca, diherdik jua dikasari oleh musuh-musuh 

Islam, Baginda Rasulullah tetap berlaku ihsan, tidak pernah 

berputus asa untuk mengajarkan iman serta mempertaut 

untaian kasih dan kemesraan. Dialah Muhammad, Rasul 

pilihan, yang terlalu menyayangi orang-orang yang beriman. 

Sifat rahmah Baginda amatlah terserlah sehingga dimaktubkan 

di dalam firman: 

حَرِيصٌٓٓٓٓلقََدۡٓ عَنتُِّمۡٓ مَآ عَليَۡهِٓ عَزِيزٌٓ نفُسِكُمۡٓ
َ
أ ِنۡٓ م  رسَُولٞٓ جَا ءَكُمۡٓ

ِٓ ١٢٨ٓٓرءَُوفٞٓراحِيمٞٓٓٓلمُۡؤۡمِنيِنَٓٱعَليَۡكُمٓب
Maksud Ayat: 

Sesungguhnya telah datang kepada kamu semua seorang 
Rasul daripada golongan kamu sendiri (iaitu Muhammad). 
Berat terasa olehnya penderitaan yang kamu tanggung dan dia 
sangat menginginkan kebaikan bagi kamu. Dia juga amat 
mengasihi dan menyayangi orang yang beriman.  
 

(Surah At-Taubah ayat 128) 

Hadirin dan hadirat sekalian,  

 

9.  Rasulullah Sallallahu ‘Alaihi Wasallam sentiasa 

mengangkat seruan perpaduan dalam kehidupan. Bukan 

sekadar menjadi laungan retorik ucapan, sebaliknya dengan 

penuh kejujuran, ia dibuktikan melalui tindakan yang sarat 

dengan nilai keikhlasan.  

 

10.  Buktinya, negara Madinah Al-Munawwarah telah ditadbir 

dengan tatakelola yang mengibar tinggi panji keadilan serta 

menghamparkan permaidani kebajikan insan.  

 

11.  Sirah telah memahat ibrah, Rasulullah telah 

mempersaudarakan Muhajirin dan Ansar. Kelompok ‘Aus dan 

Khazraj yang lama berseteru dan bertelingkah, didamaikan 

dengan kalimah iman, serta Piagam Madinah telah dimeterai 

untuk mengekalkan keharmonian.  

 

12.  Madinah Al-Munawwarah menjadi aman dan damai 

dengan kerukunan, menaungi masyarakat Islam dan bukan 

Islam. Sungguh berhikmah qudwah Rasulullah Sallallahu ‘Alaihi 

Wasallam memartabat kemuliaan manusia dengan prinsip 

karamatul insan.    

13.  Oleh yang demikian, “Perpaduan Teras Malaysia 

Madani” telah diangkat sebagai tema majlis kali ini untuk 

dihayati bersama, bersebati dengan intipati citra kepimpinan 

Rasulullah yang bersifat inklusif serta manusiawi, sesuai dengan 

kemajmukan masyarakat yang berbilang agama dan bangsa.  

 

14.  Tentunya segala rencam nuansa kemajmukan 

masyarakat yang berbeza agama, bangsa dan budaya, ia 

seharusnya diurus dengan penuh berhemah dan bijaksana. 

 

15.  Usahlah direntap keharmonian serta kesepakatan yang 

dinikmati masyarakat. Adalah amat menyedihkan, masih ada 

pihak yang tidak bertanggungjawab, umpama api dalam 

sekam, sengaja menjadikan sentimen agama dan perkauman 

sebagai senjata untuk meraih sokongan dan kepentingan 

tertentu.  

 

16. Janganlah kita menjadi pemecahbelah yang memporak-

peranda, mencetus provokasi dan menyebar fitnah. Sebaliknya 

kita semua perlu membawa watak pendamai yang menyeru 

kasih sayang serta menyatu kesatuan ummah. Semua pihak 

perlulah menjadi insan yang bertanggungjawab kepada negara. 

Hadirin dan hadirat sekalian,  

 

17.  Kerajaan Perpaduan pimpinan Yang Amat Berhormat 

Dato’ Seri Anwar Ibrahim begitu bersungguh-sungguh 

melaksanakan agenda Membangun Malaysia Madani bagi 

membentuk kesejahteraan masyarakat yang menjadi nilai teras 

Masyarakat Madani.  

 

18.  Alhamdulillah, agenda murni ini telah dikongsikan di 

pentas antarabangsa oleh Yang Amat Berhormat Perdana 

Menteri dalam Perhimpunan Agung Pertubuhan Bangsa-

Bangsa Bersatu (PBB) ke-78 di New York baru-baru ini.  

 

19.  Pada masa yang sama, Jabatan Perdana Menteri (Hal 

Ehwal Agama) melalui Pelan Transformasi Al-Falah sentiasa 

melakukan usaha-usaha untuk memperkukuh institusi hal 

ehwal Islam dalam menjaga kedudukan agama Islam seperti 

yang termaktub di dalam Perlembagaan Persekutuan.  

 

20.  Perpaduan umat Islam akan sentiasa diperkasa melalui 

dasar-dasar serta program-program berimpak tinggi bagi 

memupuk kebersamaan serta ukhuwwah keinsanan.  

21.  Pun begitu, mendepani cabaran langit terbuka serta 

ledakan teknologi maklumat hari ini, umat Islam seharusnya 

memanfaatkan teknologi ke arah kebaikan supaya ia tidak 

membawa kepada perpecahan.  

 

22.  Di media sosial hari ini, usahlah diwajahkan agama Islam 

yang suci ini dengan rupa paras ekstrem, ta’asub dan 

melampau. Ia amat bertentangan dengan sabdaan serta 

didikan Baginda Rasulullah. Apa yang diajarkan oeh Baginda 

ialah saling hormat menghormati, berlapang dada serta 

menjaga akhlak ketika berbeza pendapat.  

 

23.  Begitulah juga kandungan-kandungan di media sosial 

yang melibatkan berita semasa, isu agama serta hukum 

hakam. Dalam hal ini, Ashabus Samahah para Mufti dan 

Jabatan Mufti Negeri-Negeri selaku pihak berautoriti dalam 

urusan keagamaan dan kefatwaan mempunyai peranan yang 

amat besar dalam memberikan bimbingan serta jawapan 

terhadap setiap kemusykilan dan kekeliruan agama termasuk 

hukum hakam yang timbul dalam masyarakat.  

 

24.  Semoga dengan pencerahan tersebut dapat menangani 

daripada terus berleluasa isu-isu fitnah, adu domba serta apa-

apa perkara yang boleh menjurus kepada perpecahan. 

25. Justeru, Sambutan Maulidur Rasul yang kita sambut pada 

hari ini, hakikatnya bukanlah sekadar memperingati hari lahir 

Baginda Rasulullah Sallallahu ‘Alaihi Wasallam semata-mata, 

tetapi ia membawa suatu makna besar kepada umat Islam 

untuk menghayati serta mengamalkan segala intipati ajaran 

yang telah ditinggalkan oleh Rasulullah Sallallahu ‘Alaihi 

Wasallam.   

 

Hadirin dan hadirat sekalian,  

 

26. Akhir kalam, saya ingin mengucapkan tahniah dan syabas 

kepada Jabatan Kemajuan Islam Malaysia (JAKIM) bersama 

seluruh agensi yang terlibat dalam penganjuran Majlis 

Sambutan Maulidur Rasul Sallallahu ‘Alaihi Wasallam pada 

tahun ini.  Semoga segala usaha bakti yang dicurahkan 

mendapat redha serta rahmat Allah Subhanahu Wataala. 

 

27. Marilah bersama-sama kita berdoa agar Allah Subhanahu 

Wataala mengurniakan limpahan kemakmuran dan keberkatan 

kepada seluruh rakyat dan negara tercinta.  

 

Ampun Tuanku 

28. Demikianlah persembahan ucapan patik, sekali lagi patik 

merafak sembah menjunjung setinggi-tinggi kasih atas limpah 

perkenan Kebawah Duli Yang Maha Mulia Seri Paduka 

Baginda Tuanku berdua sudi berangkat bercemar duli ke majlis 

pada hari ini.  

 

29. Dikesempatan ini juga, Patik dan semua yang hadir   

berdoa agar Kebawah Duli Yang Maha Mulia Seri Paduka 

Baginda Tuanku berdua akan terus diberikan kesihatan dan 

dirahmati Allah SWT, serta dikurniakan kekuatan untuk terus 

mengimarahkan syiar Islam.  

 

Patik akhiri ucapan patik dengan, Wabillahitaufik Walhidayah, 

Wassalamualaikum Warahmatullahi Wabarakatuh.  


